
Namminersorluni inuussutissarsiutimik aallarnisaaneq ingerlatsinerlu ajornannginnerulerlunilu 

orniginarnerulernissaa anguniarlugu qanoq iliorsinnaanerluta pillugu oqallisissiatut siunnersuut. 

(Inatsisartunut ilaasortaq Nivi Olsen, Demokraatit) 

 

Oqaaseqaat: 

Pilersikkumallugit inuiaqatigiit ataqatigiissut, ilatsiinnartuunngitsut, eqeersimaartut napasinnaalluartullu. 

 

Inuiaqatigiittut akisussaaqataanertik qamuuna misigisimalluarlugu ilumoorfigalugulu innuttaaqataasut. 

Siumut siunertarilluinnarpaa inuussutissarsiorneq arlalinnik tunngavilik, taamaattumik nunanut allanut 

unammillerluarsinnaanerput piorsaavigisariaqarparput. Inuussutissarsiutitigut assigiinngiiaartumik 

aningaasarsiornikkut toqqammaveqarnissaq anguniarlugu suliffeqarfinnut atugassarititaasut ataavartumik 

eqaannerulersillugillu pitsanngorsartuarneqarnissaat isumaqarluta.  

 

Innuttaasoq kinaluunniit inuussutissarsiutinik nammineerluni ingerlataqarnissamut piumassuseqartoq 

namminersorluni ingerlataqalernissamut periarfissaqartinneqartariaqarpoq, soorlu aamma 

siunnersuuteqartup oqariartuutigigaa. Inuussutissarsiutitigut aallarnisaanikkut tapiissutaasartut 

aningaasarpassuit pitsaanerusumik kinguneqarnerusumillu atorneqartarnissaat siunertaralugu 

aaqqissuusseqqittoqartariaqartoq isumaqarluta, nunami sullivinnik nutaanik nioqqutissiorfiusunik 

pilersitsiortornissaq siunertaralugu. 

 

Nunani allanik niueqateqarnerup annertusartuarnissaa pingaaruteqarpoq, aalisakkanik avammut 

niuernitsinni suleqatigilluakkatta niueqatigiinnikkullu suleqatigilluartarnissaat pingaaruteqarpoq. Nunat 

sanilitta niueqatigiinnikkut suleqatiginerat ullumikkornit annertunerusariaqartoq Siumumiit isumaqarpugut, 

niuernermi aningaasartuutit appassinnerpaaffimmiitinnissaat ilanngullugu siunertaralugu. 

 

Pisortat namminersortullu suliffeqarfiisa akornanni niuernikkut periarfissat oqilisaavigineqartuarnissaat 

pingaaruteqarpoq, soorlu assartuussinermi akitigut, akitsuutitigut, akileraarutillu tungaasigut 

aaqqissuussinerit naleqqussartuarnerisigut.  

 

Siunnersuuteqartoq Siumumiit paasilluarpatsigit tunngavilersuutigineqartullu isumaqatigilluinnarpagut, 

aporfissat annertuallaarput killormuanillu periarfissat eqaatsuunissaat pingaaruteqarpoq. Soorlu 

aallaqqaasiininni oqartunga eqeersimaartuunissaq imminullu nappassinnaalluartuunissaq 

naleqartilluinnaripput, tamannalu qulakkiissagutsigu sinaakkutit ajornannginnerusariaqarput. 

 

Oqarusuppunga eqqaamasariaqaripput aamma pingaartilluinnassagipput nunatut 

namminiilivikkiartornitsinni aningaasarsiorfinnik nutaanik, nutaamillu eqqarsartuarnissarput 

aallarnissanikkut ilisimasanillu piffinnut tamanut sinerissatsinnut siammaalluta kiffaanngissuseq 

minnerulersissannginnatsigu, eqaallisaasariaqarpugut inuiaqatigiinnilu nammineq 

nappassinnaalluarnissaannut suleqatigiinneq pingaartilluinnassagatsigu.  

Oqallilluarisi. 

 

Lars Poulsen, Siumut 


